
 11-11 wier ut seizoen afgetrapt. Wej han ok wer un uutnuëdiging vur Enkeltje Venroj, en bej 

gebrek an iets bèters zien we daor dan toch mar hin gegaon. Vur degene die honger han kosse 

urst ekkes lunche bej Prins Stan en Prinses Dione. Daornao zien we mit de f… naor Venroj 

geknèjd. Iënmaol daor zien we zeiknat bezwet op ut plein gaon staon, waor de iën nao de andere 

artieste opgetreje hebbe. Un bietje fiëste, un bietje buurte, un bietje natgerègend werre, ekkes 

neje dansmariekes regele, ekkes naor Star, en toen ut alwer duuster was en d’r genne muziek mer 

uut de boxe kwaam wer op de f… naor huus gegaon, want toen règende ut tenminste nog harder.  

 16 November was ut jaorlukse vorsteraodsbal. Dit jaor wier ut gehalde ien de Vredepiël bej de 

Klutetrappers die hun 5x11 jubileum han. D’n aovend dat alle vorste namens hun veriëniging tusse 

de 5 en de 7 minute meuge praote. Vorst Jop was as 6e an de beurt en zien verhaal sloeg goed an. 

De vorst van Rooy die voond dat ut genne Roast van de prins van Rooy mos werre, dat moog wel un 

grammetje minder. Naodat alle 14 vorste gewist ware stoond d’r helaas gen band mar unne DJ, 

wat toch anders was dan anders. Ut is wel begriepeluk, want umdat alles vort duur is werre d’r 

toch ien koste gesneje. Al mit al was ut unne gezellige aovend en zien we uuteindeluk mit ut buske 

wer terug naor huus gereje. Uiteraard wiere d’r nog wel dur un aantal wat eikes gegète. (En jao, 

un screenshot van ut fillemke van Marloes was de bèste foto die ik kos viende, aangezien ze bej 

de Klutetrappers warschienluk nog dia’s laote make van de negatieven. Gen foto te viende daor) 

 Daags dernao, op 17 November zien we nog èns naor de Piël gewist mit un zwaore delegasie. 

Um te kieke hoe zwaor hebbe ze daor ekkes mit un paar man op de wègbrug gestaon. Nie 



gehinderd dur enige vurm van vurbereiding han we gen cadeau bej, en het de vorst mar iets 

verzonne dat we net as de Hei ut cadeau ien unne andere auto han ligge, en ok de joekskapel die 

we eigeluk bej han lèj ien den andere auto. Volgende kier bèter. Toen de recepsie af was kwaam 

ut fiëstje langzaam op gang, mar toen ut eindeluk un bietje gezellig begos te werre mosse we wer 

gaon. Vurdat we terugginge het dezellefde delegasie wel ekkes gekeke hoeveul kilo derbej ware 

gedronke. 

 De wèk dernao, op 23 november zien we naor ut Prinsebal ien Luëne gewist, umdat ozze prins 

Stan en prinses Dione nog gèr iëne kier ekkes uut de plaat waon gaon ien hun afloëpende functie. 

Iënmaol daor bleek dat ien ieder geval de kachel goed wèrm gestókt was. Hun prins uutkomme 

bestoond uut un baank, un deur, en un toniëlstukske waor eigeluk gen man naor luusterde. Wej 

hoeve os ien Oeldere ien ieders geval nie te schame. Naodat de neje prins daor uut was, was d’r 

nog un fiësje mit Richtig Spiet, waor d’r nog genoeg pilskes gedronke zien.  

Urges ien december kosse de meense un nummer belle um hun bèste idee dur te gève, mar as ge 

gèr ow abonnement waot verlenge, of un klacht hát koste ok bej dit nummer terècht, teminste, 

as ge uut Oeldere kwamt. Of ge veul wiezer wiert was wel de vraog.  

 5 Jannewarie was de prinseproclamasie. D’n dag begos mit ut aftreje van prins Stan en prinses 

Dione. Nao ut aoverhandige van de proclamasie, un persoënluk weurdje, en ziene lèste speech, 

wiere zej opgenome bej de APK, mar nie vurdat ze urst nog un antal vroage hebbe beantwoord 

die dur de drie ex-prinse afgelèze wiere van, hoe kan ut ok anders, un pizzadoës. Zelluf han ze ok 

un pizzadoës umhange waor aachteraf de button en ut APK-pekske ien bleke te zitte.  

  Ansluutend begos op de buhne ut uutkomme van de neje prins. Toen de gordiene ope ginge 

stoond op ut podium eigeluk nie zoveul, mar al vrej snel bleek ut um un groëte drèjschief te gaon 

waorop de uutslag van ut bèste idee van de Spurriemök te zien was. Naodat d’r urst nog un antal 

goeie ideje te huure ware die op ut antwoordapparaat iengesproke ware, kwaam de nummer 3 

tevurschien: Unne elektriese carnavalswage. Naodat dit idee uutgebreid was besproke ginge we 

verder mit de nummer 2: De wellnessruumte, en ok die wier uutvoerig besproke, en d’r was nog un 

kort interview mit ut monster van Well-ness. Toen we daornao naor de nummer 1 waon gaon, liete 

we urst nog un iengesproke bericht huure van iemes die ut un goei idee vond um de jeugd dit jaor 

wer urst uut te laot komme, en zoë geschiedde.  Hiël toevallig len d’r ien de wellnessruumte de 11 

regels vur de jeugd, en naodat de carroussel ien de rondte was gegaon zate daor ienèns op de 

mök Jeugdprins Finn d’n Urste en Jeugdprinses Janne de Twedde. Toen zej de medailles um han 

gekrege en de speeches ware gedaon was ut tied vur de groëte polonaise.  

  Ansluutend was op ut podium wer ut iën en ander opgebouwd, en we begosse same mit de jeugd 

mit ut ienzègene van de mök. Daornao was ut tied vur ut allerbèste idee van de Spurriemök, en 

dat was um un huus te regele vur os raodsleje die daornaor op zuuk ware. Daorvur was un spesjaal 

Timmy-house gemakt, en Tim lèj d’r al ien um ut uut te teste. Naodat ut hiële huus goedgekeurd 

was wier d’r gekeke of d’r nog post was, en daorien zate de 11 regels, want ut bèste idee was um 

nou de neje Prins uut te laote komme.  Toen regel 11 gewist was wier de spanning nog ekkes 

ietskes mier opgebouwd, want ut bleek dat os prinsepaar jaloers was op de Timmy house en d’r 

vest ien was gekrope. Mar uuteindeluk ging ut schot ope en stonde daor Prins Marc d’n twedde 

mit zien prinses Sanne. Ok hej kreeg ziene prinsemedaille en nao ziene mojje speech ginge ze ok 

wer ien de groëte polonaise veurop. 



 En zoëas altied vloog de rest van den dag vurbej, ekkes hèndjes schudde, ekkes interviews mit 

Peel en Maas en Omroep Venroj, waor Prins Mark en prinses Sanne deraachter kwame dat ze 

krek 11 jaor getrouwd ware, ekkes nog un paar drinke, ekkes de priesuutreiking van ut prins 

raoje, waor den urste pries toevallig gewonne wier dur de zus van de prins, ekkes naor de soos, 

ekkes eier ète bej de prins en prinses tuus, ekkes naor de huuskamer, en toen was den dag wer 

vurbej, en kosse wej wer terugkieke op un geslaagde prinseproclamasie. Ut was wel laat geworre, 

as ge nameluk op de kerkklok het gekeke is iederiën um 5 ovver 5 naor huus gegaon. 

 Twië wèke látter, op 18 jannewarie was ut Ald Wieverbal. Unne aovend den wer gevuld was 

dur veul fiëst, de nuëdige pilskes, en un goeie band. Dit jaor stonde de alde bekende “De 

Rosenthaler” wer op ut podium, en die mieke d’r un moj fiëstje van. Tiejes de pauze wiere de 

prieze vur de bèst verklejde uutgereikt, mar nie vurdat d’r urst ekkes kort nejs wier gedèld. Bej 

prins Marc en prinses Sanne was d’r un bord uut de tuin gejat, en of wej ekkes vur ut onderzuuk 

allemaol DNA waon afstaon, zoëdat hej uut kos zuuke wie dat haaj gedaon. Ok wier bekend 

gemakt dat d’r unne heuse Voetbalderby tusse Oeldere en Câsele an zaat te komme. Toen ozze 

prins unne Cola viet, zei Bruul: “Oh hedde d’r al 40 uut? Dat deuj ik ok altied as prins, iedere 40 

pils, iëne cola!” Toch fijn dat ge as prins altied wieze raod kunt kriege van de Ald Prinse. Verdere 

verloëp van den aovend zal nie zo’n hiël groëte verrassing zien: Unne hoëp pilskes, unne hoëp 

wazel, unne hoëp polonaises, waor trouwes nog, vuruutloëpend op den Derby vest unne Câselse 

ovverhoëp is geloëpe dur ozze prins. Verder nog unne hoëp zwiët, kaoje, snacks, muziek, en 

gewoën unne gezellige aovend, den um 5 ovver 5 wier afgeslote mit eier ète bej Willy tuus, wat 

den keurig netjes ruum van tevurre mit Liesbeth haaj afgesproke natuurluk.  

 Wer twië wèke latter, op 31 jannewarie en 1 fibbrewarie, ware de Bonte Aovende. De 

aovend begos op vrejdag mit ut vurstelle van Baart, Stan, Tim en de Twin Towers, en daornao de 

medailleuutreiking vur Sander en Paul, die allebei de orde van de zilvere Spurriemök moge 

ontvange vur hun 11 jaor mit biezondere verdienste. Ok de vorsteraod was anwezig en die het ze 

onderscheide ien de orde van de vorsteraod. Ze ware ontzettend verrast en han dit hiëlemol nie 

an zien komme. Dit lèste is complete flauwekul, ma ze meuge d’r natuurluk hartstikke trots op 

zien. Zellufs dat ze mekaars medaille op han moog de pret nie drukke.  

 Op de zaoterdag begosse we ok mit medailles. Erik Vullings, Annemarie Willems en Lizzy 

Classens wiere onderscheide ien de orde van de Spurriemök, vur hun verdienste vur de vereniging 

ien de afgeloëpe jaore, en dees han ze zeker allemaol verdiend. En d’r wier ok nog iemes 

onderschejje, den dat nog veul minder an haaj zien komme. Pascal Classens wier onderscheide ien 

de orde van de Zilvere Spurriemök. Hej haaj al unne bronze, en hej haaj gen jubileum, hej scheit 

d’r gelukkig ok nie uut, mar vur alle biezondere verdienste ien de afgeloëpe jaore het ut bestuur 

beslote dat ut niks nie mier as logisch was dat hej ok de Zilvere baovenop den bronze mos kriege. 

En dat is eigeluk nog noëit vurgekomme, dus hej mos ma zellef kieke welleke hej op zeuj spelde. 

Mar trots Pascal is, löpt die sindsdien mit allebei de medailles opgespeld rond, en geliek het-ie.  

  Toen begos ut programma mit dansgroep Money Crew, en vervolleges kwame de Knappe Koppe 

de buhne op, die wel veul leke op de kels en dansmariekes van de raod. Mar ut was natuurluk de 

jeugdraod mit Jeugdprins Finn en Jeugdprinses Janne, die hun act afslote mit hun eige liedje. 

Daornao kwaam Nomus Galilea, oftewel de APK, die de iëne nao de andere act an mekaar rege, 

mar vur ut lèste nummer toch nog ekkes hullep van iemes op de buhne nuëdig han. Zej wiere 

gevollegd dur Dansgroep I Like to Move It mit un knappe dansact.  



 Toen kwaam Meester P. de buhne op, en die het ut publiek Oelders vur beginners geliërd, mit 

onder andere hiële alledaagde woorde as “Verket”, “Toffel”, “Dreksbak” en “Foëze zwiëtkiës”. 

Ientusse was de volgende act opgebouwd, en dat ware Petje en Matje ien de lucht, oftewel 

Marco en Peter, die hun avonture ien de luchtballon an de meense hebbe laote huure.  

Nao de pauze wier ut publiek flink opgezweept dur Nevvenen, waornao de buutton klaorgezet 

wier vur Ronny’s bingo Show, unne moje buut dur Oelders eige Frank Steeghs.  

Daornao was ut de beurt an die Ex-prinsesse-kapelle, un leuk stuk gedaon dur de ex-prinsesse, 

waornao Meester P. os wer Oelders vur beginners lierde, ovver unne schaopezak den mit zien 

strontboks en zien vleispet de sfeer haaj verkammezeuld.  

Ientusse was SLED opgebouwd, oftewel Sander, Luc, Edwin en Daan die d’r duchtig op los drumde 

en zo hard mosse zwiëte dat zellufs hun drumstel zeiknat wier.  

Umdat d’r ekkes gedweild mos werre kwaam nog iëne kier Mèster P, wat eigeluk gewoën ozze 

vurzitter was, de meense nog iëne kier Oelders liere: As ge nie makt dat ge weg komt, 

houwikowoppowe smoel, mit bejbehuurende handgebare. Ienmiddels kunne wej die zin wel droëme 

dènk ik, want die hebbe we daornao nog wel iën of twië kier dukker gehuurd.  

De aovend wier op beide aovende afgeslote dur Tom van Osch as skilieraar, en den het os verteld 

hoe ut d’r an toe ging op de piste. Hej haaj hiël gèr un pilske, en den twedde aovend het die dat 

ok gewiëte, want toen kreeg die unne kan bier, umdat wej wisse dat die um ien iëne kier leeg haaj 

motte drinke. Hej mos d’r wel wat hullep bej vraoge mar ut is toch gelukt.  

 Ut ware wer twië geslaagde aovende, en uuteindeluk beide aovende is ut 5 ovver 5 geworre dat 

de lèste naor huus ging. Den urste ok trouwes. Oh jao, en wat nie ien ut programma stoond, mar 

wel twië aovende op utzellefde moment is gebeurd: Ut weghale van de scepter van prins Marc.  

 Daags dernao, op 2 fibbrewarie, was den Clash, de Voetbalderby, de Voetbalwedstrijd, 

of, zoëas we um liever noeme: Den dag dat mar wer es bliekt dat Oeldere gewoën bèter is 

as Câsele. De road van Oeldere tigge de raod van Câsele, angevuld mit Ald Prinse, op initiatief 

van prins Marc en Prins Marcel. Waor wej gewoën han gekeke wie d’r gèr mit woj doen, kwaam 

Câsele ongevèr mit un normaal voetbalteam ut veld op, dur unne ierehaag, nevve de wisselbeker 

af. Of dit unne wisselbeker wert velt te betwiefele, um ‘m zoë te noeme mot die wel oëit van 

team wissele, en zoëas ut d’r nou naor uutziet göt dat nie snel gebeure. As scheidsrechter was 

Rob Poels, vurzitter van de vorsteraod, gevraogd. Commentatore Vorst Jelle en vorst Jop, Eric 

Flins en Ron Sanders as waterzakdragers en medisch team. Vur un uutgebreid verslag kunde 

terecht bej de Peel en Maas, en die hebbe ut hiële zaakje ok gefillemd. Ien ut kort: Prachtig 

wèr, gruweluk veul publiek, 4x11 minute, un goal van Câsele, un goal van ozze sterspeuler 

jeugdprins Finn, un terecht afgekeurde goal van de Schanseknuppels, un onterecht afgekeurde 

goal van de Spurriemökke, un VAR-momentje, valsspeule dur Câsele óf mar wer es un bewies dat 

ze nie kunne telle daor, gezien ze mit 13 man ien ut veld stoonde, iëne speuler den naor de grond 

ging mar mit un pilske wer der baovenop kwaam, en uuteindeluk penalties. Ut ging geliek op, mar 

uuteindeluk was ozze prins Marc trefzeker, terwiel prins Marcel nève schoot. Dit script hadde 

vantevurre nie kunne schrieve, mar zeuj nie misstaon ien unne dur Spielberg geregissierde fillem. 

Uuteindeluk ginge dus de Spurriemökke mit de winst der vandur, allemaol onder ut motto: Brek 

gen knaök, dan blieft ut leuk! En aangezien iederiën ongeschonde van ut veld is gekomme, het 

eigeluk ok iederiën gewonne. Behalleve Gerrit, die zèj: Ik bin kapot… van ut umkleje… Uuteindeluk 



wiere d’r nog un paar gedronke, en dur sommige ok wel mier as un paar.  Gelukkig haaj ozze prins 

rustig an gedaon, anders was den noëit tuus gekomme op den fiets mit unne gruweluke slag ien ut 

wiel. Umdat ut fillemke vrej lang is haaj ik nog tied zat um un andere versie te verzinne, nameluk: 

Unne strontzatte meens haaj de muts en mantel van de prins gejat, gelukkig is die onderschept 

dur oplettende vurbejgangers 

 De vrejdag dernao, op 7 fibbrewarie, ginge we naor circus mök. We han wer den 

pettenaovend te pakke, en dan is d’r baove un speciale ruumte waor sponsore en zogenaamd 

belangerieke meense gratis un pilske kunne pakke. Ozze prins en un paar neje raodsleje vonde 

zichzellef ok belangeriek, en gelukkig vonde ze dat daor ok an de pilskes die ze krege te zien. Ut 

programma was op zich best wel prima, mit de twië buutereedners die op zich wel mit kop en 

schouwers der baovenuut stake. Bej de liedjes van ut liedjesfestival han ze de tekst op unne 

beamer staon, mar helaas was ut ien ut Venrods of Ijslands geschreve, want ge kost d’r gen zak 

van make. Wel hebbe we woorde gelierd as JONGSAFAN en póllenaeize. Ut fiëstje dernao was 

ok nie vurkierd, al mosse we dat zellef make, mar toen ut un bitje begos mosse we toch alwer 

richting den auto, en ginge we wer naor Oeldere. Want we mosse uutgerust zien vur daags 

dernao, want…  

 Op 8 fibbrewarie was de receptie van Jeugdprins Finn en Jeugdprinses Janne. Umdat we 

toch un lang seizoen hebbe en umdat de ierder geplande datum dubbel geboekt was, hebbe we de 

jeugdreceptie op de zaoterdag un wèk ierder gezet, en dit bleek toch wel unne hiële goeie zet. 

Behalleve de familie, veriëniginge, vriende en alles wat normaal ok al kumt, kwame ok nog tal van 

andere jeugdveriëniginge op bezuuk, en mede daordur wier ut ok nao de receptie nog un groët 

fiëst. D’r wier de ganse tied gedanst en gehost op de muziek van DJ Niek en Tom, en dat allemaol 

op cola. Ok het ut vriendinneke van Finn nog opgetreje mit nog iemes. Den eindtied is ongevèr 3 

kier verzet. Ut was unne hiële gezellige aovend waor de vloer, zoëas ut huurt, vurnameluk vur de 

jeugd was, mar iederiën kos mitgeniete. Un goeie reje um es te kieke um, wannier ut göt, de 

jeugdreceptie dukker naor de zaoterdagaovend te verplátse. Ok dat de prins nie mer aachter ien 

de zaal stoond mar gewoën op de buhne dat wier dur de mèste wel as un goeie ontwikkeling 

gezien, alliën was de APK hiëlemol van zien A-propo. 

 Op de woensdag dernao, 12 fibbrewarie, was de JVV-aovend. En waor ut vurrig jaor al un 

ongekend succes was, mit mier as 70 anmeldinge en un kei moj programma, is dat dit jaor nog es 

unne kier ovvertroffe. Mit 96 anmeldinge zaat de zaal gewoën un hiël end vol. En ut programma 

mit unne troubadour den alde en ok wel un paar nejere nummers zong, Prins Marc den zichzellef 

en zien prinses mit un moj verhaal het vurgesteld. Goedzat die un speciaal programma han wat 

perfect ansloot op den aovend, en as afsluuter Helga Cornelissen die urre prieswinnende buut 

deuj ware alle ingrediënte die nuëdig ware um hiël veul complimente te ontvange, zellufs ondanks 

vorst Jop vergète was af te sluute mit Oeldere mien dörpke. Dat belooft wat vur volgend jaor, as 

we mar nie op lèftied hoeve te gaon controliere umdat ut anders te druk wert… Oh jao, d’r was 

ok nog unne buut van Willem de Zeeman, maja, BOEIE.  

 

 Zaoterdag 15 fibbrewarie was de recepsie van Prins Marc II en prinses Sanne. Ok hier 

stoonde we op de buhne en zoë kos iederiën moj vollege wat d’r gezeet wier. De familie, de 

kiender, de kammeraöj, alles kwaam wer vurbej. De receptie liep as unne trein, en ut officiële 

gediëlte was dan ok ietskes ier klaor dan den DJ d’r was. ’t Vaole kwaam op bezuuk, ma wel pas 



toen ut officiele gediëlte al an afgeloëpe was. Ut fiëstje dernao was wer èrg gezellig, en 

uuteindeluk ware d’r nog unne hoëp man, inclusief ozze Prins Marc, die gestagedived hebbe. En 

uuteindeluk an ut eind van de aovend, het een van de raodsleje keurig netjes ien goed ovverleg 

afgesproke mit den DJ wannier die der uut mos scheie. Uuteindeluk zien we um 5 ovver 5 nog un 

eike gaon ète bej de prins en prinses tuus. Daor zaag trouwes nog iën van de raodsleje ut verschil 

nie mer tusse den botterham mit ei en zien boks, want die lèste zaat gans onder de mayonaise. 

We noeme gen name, ma Petra Loonen was wel kwoj toen ze die boks halsovverkop uut mos wasse.  

 De vollegende dag, 16 fibbrewarie was de Jeugdbontemiddag ien Câsele. Dizze middag zaat 

ok wer moj ien mekaar, mit allerlei jonge artieste uut beide dörpe. Umdat d’r un klèn getje ien ut 

programma zaat het Prins Marc nog unne moppetrommel gedaon mit de jeugd. Uuteindeluk kwaam 

as afsluuter Knolbeat die de hiële zaal nog op de kop hebbe gezet. Tradisioneel op dizze middag 

stöt ut grötste diël van de raod van de Schanseknuppels ien un huukske te zoepe. En ok 

ienmiddels tradisioneel, as d’r opgeruumd mot werre dan kumt ut ok wer vanuut iën veriëniging. 

Uuteindeluk hebbe wej ok de knommel mar laote ligge en zien wej naor de huuskamer gegaon, 

waor we nog mit unne hoëp man gegète hebbe.  Zellufs Joep was d’r nog bej. 

De wèk daornao, op 21 fibbrewarie, ginge we alwer naor Câsele, naor ut Ald Wieverbal.  

We zien daor mit de fiets hin gegaon, mar umdat de vorst, prins en prinses vurzichtig motte zien 

mit de vère en de mantels zien die vur de zekerheid mit de auto gegaon. De band “Kump good” 

stoond daor, en die han wej vur de zaoterdag geboekt, dus kosse we moj kieke of ut ok wat was. 

De band goof zellefs complimente an Câsele vur de mojje urste polonaise, ware ut nie dat wej den 

ien han gezet, mar uuteindeluk begosse zellefs de Schanseknuppels te bewege. Uuteindeluk was 

ut bèst un gezellig fiëstje. Ozze prins Marc haaj ien plats van ziene scepter den wisselbeker 

mitgenome en daormit de halleve aovend totaal nie provocierend rondgeloëpe. En op ut podium 

het hej prins Marcel d’r nog ekkes uut laote drinke zoëdat hej de ovverwinning un bietje kos 

pruuve. Verder was d’r zellefs iemes mit unne rollator an ut danse, al haaj den den eigeluk nie 

echt nuëdig. Joep was knip, dus wej hebbe allemaol genne dorst geleje. En degene die ut bier te 

slècht voonde han un veldfleske bej um hunne cola ietskes mier smaak te gève. Uuteindeluk is ok 

iederiën wer veilig en wel um 5 ovver 5 tuusgekomme. Sommige han daor wel unne rollator vur 

nuëdig bliekbaar. 

 De vollegende dag, 22 fibbrewarie, was de krantverkoëp. De commissie het wer hun 

uuterste bèst gedaon um d’r unne mojje krant van te make. Alles stoond d’r wer ien, en dizze wier 

dan ok vol trots ontvange dur alle hoëghede, waornao alle raodsleje en kammeraöj op pad ginge 

um dizze bej de Oelderse meense te sliete.  

 ’s Aoves han we niks te doen. Ok andere veriëniginge han nie zo bar veul op ut programma staon, 

mar bej de Zagewetters ien Mèrsele han ze receptie en Knorrebal. Daor ware we oëit ierder 

gewist, dus zien we daor mar hin gegaon, same mit Câsele ien un bus. Alliën ware wej nie de 

ennigste twië veriëniginge die nie veul te doen han. Un stuk of 8 andere veriëniginge uut de verre 

umgèving waon ok ekkes ien Mersele komme kieke. Ut gevolleg: Ut was gruweluk druk en gruweluk 

wèrm. As ge iënmaol munte hat wiëte te hale moste nog ow bèst doen um bej de tap te komme, en 

dan den drank mit naor de rest neme was minstens zon groëte uutdaging. Bej binnekomst kosse 

we metiën de buhne op vur de felicitatie. Aangezien Daan nie mit lege hand was gekomme wier 

zien cadeau metiën ut cadeau van de veriëniging. Hej mos wel ekkes zellef uutlegge wat ut 

precies vurstelde, en dat hettie dan ok moj ge-Daan. Daornao hebbe we os wer terug de zaal ien 

gewurmd. Der an vast was ok nog un zaaltje, mar daor was van de receptie niks te vollege en 



genne muziek. Gelukkig koste daor wel un prive-concert kriege van de joekskapel uut 

Westerbeek. Pas nao un uur of 11 begos ut ietskes minder druk te werre. Toen wej naor huus 

ginge, ware we Gerrit, den mitgelift was, kwiet. Gelukkig, nao un hallef uur zuuke, kwaam hej god 

wet waor vanaf, mar zoë was iederiën moj op tied um 5 ovver 5 wer tuus.  

 De donderdag daorop, 27 fibbrewarie, ginge we naor de SJMO, en dit was metiën ut begin 

van de vastelaovesmarathon. Bej de SJMO was ut tradisiegetrouw ok wer ontzettend wèrm. DJ-

team Seks on the Beach zörregde vur de muziek, en hier kosse we ok moj alvast un bietje 

wèrmdrèje vur de vastelaovend.  

 Vrejdag 28 fibbrewarie was de Schólcarnaval. Dit jaor was die ien Câsele. Ut begos mit den 

optocht, gevollegd dur unne leuke middag vur de kiender ien de Wis, mit ut iën en ander an 

dansjes, Schólprins Bram en schólprinses Lizz, en brödjes knak. As afsluuter kwame Mike en 

Kyra nog un paar liedjes zinge, en uuteindeluk was d’r nog un klène afterparty ien de Köster.  

’s Aoves zien Prins Marc, Prinses Sanne en Vorst Jop nog ekkes op ziekebezuuk gewist bej Linda 

Pluk, umdat die dit jaor nie veul carnaval kos viere, en zej kos dat bezuuk èrg wardiere.  

Daornao zien ze nog ekkes ien Venroj gewist bej de scouting waor iën van hun dochters op zit, en 

daornao op tied naor huus, want de vastelaovend stoond vur de deur. 

 Zaoterdag 1 mart, ut begin van de vastelaovend. Den dag begos vur de mèste mit ut opbouwe 

ien de Liende, mar de Prins, prinses en vorst begosse bej Toffel en Mandy tuus, want die han dit 

jaor ut klènste mökske Fenne. Toffel kwaam d’r wer goed vanaf want d’r was toen we daor kwame 

al un ander bord uut de grond getrokke en ut klènste mökske derien gepót. Ut bezuuk kwaam 

daor niks tekort, d’r was mier dan genoeg ète, en d’r is zellefs nog gezonge vur Vorst Jop, want 

die was den dag jurrig. Toen we daor d’n èt op han mosse we wer rap naor ut dörpsplein 

verzamele, want daor stond iederiën al klaor ien den auto um naor de installasie ien Rooy te gaon. 

Toen we iënmaol daor ware kwaam d’r nog iën raodslid angefietst, want ut bleek dat toch nie 

iederiën klaor stoond um naor Rooy te gaon.   De installasie was nie al te lang, en vur ut urst 

sinds oëit moog d’n Oelderse vorst daor names de kerkdörpe praote. Zien verhaal sloeg goed an, 

en toen hej klaor was kreeg die ok metiën lovende woorde van prins Marc. En hej kreeg ok metiën 

un garantie op vergunning van den burgemèster.  

 Naoderhand was ut ekkes tied vur un sigaar uut eige doës. Want as de gemènte ozze drank 

sponsort dan wette wie dat uuteindeluk toch betált. Sommige hebbe misschien wel net iën of 

twië sigare teveul gehad, toen ze deraachter kwame dat ut gratis was. Daornao naor de Roetsj, 

waor gen zak te doen was, lekker goeikoëp bier ien glaas wier geschonke, en aoveral fatsoenluk 

toegang was tot de WC’s. De lèste zin is trouwes gen woord van waor. Mar ut was wel bèst 

gezellig. Uuteindeluk zien we nie al te laat wer naor Oeldere gegaon, want ’s aoves was ut alwer 

tied vur ut Mökkebal.  Ietskes latter dan normaal liep de zaal moj vol, en mit de band Kump Good 

wier ut un kei gezellig fiëst. Toen de vrollie van de raod binne kwame wier d’r alwer gezonge vur 

vorst Jop waor hej zichtbaar van genoot. Hej kreeg van hun un KIEPs op, unne megapeuk die de 

jeugdraod haaj gebruukt mit den bonte aovend, en unne button waor op stond dat dizze vorst 

gerökt was, mar helaas vur um bleek dat un spelfoutje. Ien de pauze van de band mos Prins Marc 

vur de opening van de vastelaovend nog wat grei vange en vertelle wat ut mit zien seizoen te 

make haaj. Toen hej alles goed geraoje haaj kos de medaille ien de kast opgehange werre en kos 

ut fiëstje wer verder. Hiël wat polonaises, fiëst en lekkere pils latter was ut tied vur de eier, en 

die ware d’r eigeluk mar krap zat, mar dit was natuurluk uut kostebesparing. Uuteindeluk was ut 

fiëstje wer moj um 5 ovver 5 afgeloëpe.  



 Zondag 2 mart, begosse we mit ut ophale van de hoëghede vur den optocht. Urst Jeugdprinses 

Janne, daornao Jeugdprins Finn. Vur zien huus hebbe wej os bèste biëntje veurgezet um de wage 

nevve de pöllekes te kriege, mar ut bèste biëntje van de wage staak toch net iets te ver uut. 

Ondanks dat de wage ietskes smaller was geworre hebbe we toch mar ekkes gewaacht tot den 

auto den bej de elders van Prins Marc vur de deur stoond an de kant gezet wier. Uuteindeluk 

ware we net op tied mit alle hoëghede op de wage vur den optocht, den ok dit jaor wer goed 

gevuld was. Ok wiere d’r op de wage nog wat 0.5jes gemakt. En as ge nie wet wat dat betèkent 

ziede echt ald.  Nao den optocht ien de zaal was ut moj vol. De rest van de middag wier gevuld 

mit de priesuutreiking, de opening van de jeugdcarnaval, un optreje van Loss, DJ Ruud, goulash, 

ekkes naor de soos, un paar lekkere pils, en uuteindeluk nog un moj fiëstje ien de huuskamer, 

waor DJ Roel den aovend moj an mekaar het gedrèjd. Hoe laat ut precies is geworre hoef ik 

warschienluk nie mer te zegge.  

 Maondag 3 mart begos mit ut Snotneuzebal. De vloer was wer vur de allerklènste, al leek ut 

ietskes minder druk dan andere jaore. As dat al zoë was dan zulle de kleintjes d’r niks um gegove 

hebbe, want dan hebbe ze mier ballonne de man. Toen die ware gevalle mos d’r ekkes gauw un 

brödje ien de nek, want de busse vur de brakke maondag kwame d’r alwer an. Dit jaor han we 

zellufs 3 busse nuëdig, dus den Oelderse Hoek was goed gevuld bej den optocht ien Rooy, en 

iederiën voond ut dan ok èrg gezellig. Of ja, bijna iederiën, want d’r ware un paar Câselse die nog 

moj ien de verte den achterkant van de bus hebbe kunne bekieke. Die snappe nie dat ut Câsels 

kwartierke nie ien Oeldere geldt. Uuteindeluk ging Oeldere d’r wer mit d’n urste pries vandur ien 

de categorie “Prinsewages uut de alde doës”. Iënmaol terug ien de Liende han we nog un druk 

programma. D’r ware verschillende optrejes, van de Moelbèreboys, en van Rob en Kenny, of Ken 

en Robbie, ik Kendedierobieniedergevalnie. Ok de elders van de jeugd en nog wat lastminute 

optrejes hebbe de middag goed gevuld, en de mage wiere goed gevuld dur de shoarma. Ok het 

dizze middag Trakter Jan un moj andenke gekrege vur 22 jaor letterluk ozze kartrekker te zien. 

As hej dat nog 22 jaor wil doen zal d’r warschienluk wel ekkes naor ziene trakter gekeke motte 

werre, want den Deurneseweg mit 7 km/h dat was nie vur herhaling vatbaar. Tigge den aovend 

zien we ok wer ekkes naor de soos gewist, en vervolleges naor de huuskamer.  Daor was ut 

illustere DJ-duo wer an ut drèje, bestaonde uut Ro(Bert), en Willem was Ernie. We hebbe wer 

gruweluk gelache, minpuntje was wel dat d’r op ut radje ok anstoëtgèvende dinge stoonde, mar 

dat was halleverwege den aovend opgelost. Dizze kier hebbe allebei de DJ’s ut trouwes gewoën 

tot ut end volgehalde. Terwiel ut dizze kier toch echt 5 ovver 5 geworre is. En daornao zien we 

zellefs nog ekkes bej Prins Marc en Prinses Sanne eier wiste ète.  

 Dinsdag 4 mart, begosse we mit de brunch, den Karina heerluk vur os ien mekaar het gezet. 

Daornao was ut wer tied vur de BBZ, waor dit jaor wer un hiël moj programma stoond. Artieste 

vanuut hiël Oeldere, de jeugdraod, mar dan de elders, de Venrodse CD-artieste, Nevvenen, ozze 

eige Prins Marc, en zellufs de wereldberoemde supersterre van Glowmovies. Ut was moj, druk en 

gruweluk wèrm, vurral aachter ien de zaal. Kortum, unne geslaagde middag, moj anèngepraot dur 

Eric Flinsenberg.  Rond un uur of 6, terwiel de frikandelle van de jeugd kald an ut werre ware, 

wier de jeugdcarnaval ien de zaal afgeslote. Pascal het nog Lizzy bedankt en un böske bloeme 

gegève, en daornao de proclamasies an Jeugdprins Finn en Jeugdprinses Janne uutgereikt. Toen 

hebbe alle hoëghede nog ekkes gespeeched, kreeg de jeugdcommissie ok nog presentjes, en wier 

de jeugdcarnaval baove afgeslote mit unne groëte polonaise. Langzaam mar zeker hebbe we os 

verplatst naor de huuskamer waor DJ Flins en Faab, vur ut gemak DJ Flaab, stonde te drèje. 

Toen was ut tied um naor de soos te gaon, waor we nog ekkes ut optreje van Maik en Kyra hebbe 



mitgepakt, die eigeluk net ietskes te laat daor ware. En we hebbe ok nog de zugabe gezien. En de 

Hardstyleversie van de zugabe, en die ok nog twië kier. Mar daornao was ut echt tied um af te 

sluute. Nog iëne kier speeche, medaille ophange ien de soos, groepsfoto make, en mit zien alle 

naor buute um de mök te verbrande. De vastelaovend vur de jeugd zaat derop.  

   Iënmaol terug ien de huuskamer was ut zoë alwer tied vur de afsluuting van de vastelaovend. 

We begosse mit Judith, die dit jaor ur lèste jaor haaj gehad. Vur ur 6 jaor bej de club het zej 

de orde van de Spurriemök (toch wer verkierd um opgespeld), de oerkonde, en un böske bloeme 

gekrege. Daornao noom de vurzitter ut woord, en het nog un woordje gedaon vur vorst Jop, 

umdat ut zien lèste jaor as vorst was. Toen het vorst Jop un geheim verklapt hoe ge dat wat 

mekkeluker volhald, en het daorum un reundje lekkere pils gegève an de raod en vrollie, oftewel 

un sneeuwwitje.  

Toen was ut echt tied vur de afsluuting. Prins Marc d’n Twedde haaj nog un moj woordje zoëas 

hej eigeluk iedere kier as ge um de microfoon gaft wel un moj woordje het gedaon. Daornao mit 

zien alle naor buute, waor de mök mit holt derien ien de fik gestoke wier, en ut 

vastelaovesseizoen 2024-2025 was vurbej. En ien de huuskamer ging ut fiëst tot ien de late 

uurkes dur, waordur sommige meense, asof hunne lèver nog nie zat geleje haaj, daags dernao un 

complete strip paracetamol naor binne hebbe motte werke. Ondanks dat kunne we wer terugkieke 

op un fantasties carnavalsseizoen, waor we mit zien alle wer trots op meuge zien.  

  Dit was ut jaorverslag 2024-2025. 


